
შიში ადამიანის ცხოვრებაში

	 გვ. 3

ყველა ადამიანის, ცხოვრების მანძილზე, რო­
გორც არ უნდა ცხოვრობდეს, როგორი მშვიდი და 
უდარდელიც არ უნდა იყოს მისი ცხოვრება, ერ­
თხელ მაინც მოუწევს შიშთან დაპირისპირება, ეს 
მომენტი კი მის ცხოვრებაში მნიშვნელოვან როლს 
თამაშობს, რადგან შესაძლოა ეს ყველაფერი მისი 
მთელი ცხოვრების განმსაზღვრელი აღმოჩნდეს. 
შესაძლოა მინიმალური დოზით განცდილმა შიშმა 
უკვალოდაც ჩაიაროს, თუმცა, იმ კონკრეტულ მო­
მენტში მაინც იქონიებს რაიმე გავლენას ადამიანზე. 
სამყაროში იმდენი რამის შიში არსებობს, რომ ალ­
ბათ წარმოსადგენად ცოტა რთულიც იქნება. რო­
გორც აღვნიშნე, სამყაროში ყველა ადამიანს შე­
იძლება ეშინოდეს რაიმესი, თუმცა ზოგიერთ ადა­
მიანში ეს მკვეთრად გამოხატულია, ზოგიერთში 
კი ნაკლებად. არსებობენ ადამიანები, რომლებიც 
სხვადასხვა ფობიასთან თანაცხოვრებას ახერხე­
ბენ ისე, რომ მთელი ცხოვრების მანძილზე ვერ პო­
ულობენ გზას მათგან თავის დასაღწევად. ფობიები 
კიდევ უფრო კონკრეტული შეიძლება იყოს, ვიდრე 
ზოგადად შიში, შიში შესაძლოა წამიერმა აღშფო­
თებამ და მოულოდნელ მომენტში რაიმე მკვეთრ­
მა ქმედებამ გამოიწვიოს, ხოლო ფობია ადამიანს 
შეიძლება მთელი ცხოვრების მანძილზე რაიმე ერ­
თი კონკრეტული რამის მიმართ ჰქონდეს და ამის 
დამარცხება და გადალახვა ასევე მთელი ცხოვრე­
ბის მანძილზე ვერ მოახერხოს. შიშების გამოხატუ­
ლებაც სხვადასხვანაირია ყველა ადამიანში, ზო­
გი უფრო ემოციურად, ზოგი მშვიდად გამოხატავს 
ამ ყველაფერს, ესეც ადამიანზე და მის ხასიათზეა 
დამოკიდებული, შესაძლოა შიშის სიმძაფრესაც 
ჰქონდეს ამ მომენტში გადამწყვეტი მნიშვნელობა. 

ალბათ რთულია საუბარი, თუ რა იწვევს ადამი­
ანში ზოგადად შიშს ან რაიმე კონკრეტულ ფობიას, 
მისი გამომწვევი მიზეზი ათასგვარი შეიძლება იყოს 
და ეს ყველა ადამიანისთვის ალბათ ინდივიდუა­
ლურია. ვფიქრობ, რაიმე კონკრეტული ფობიის გა­
მომწვევი მიზეზის დადგენა უფრო რთულია, ვიდრე 
ზოგადად შიშის. შიში შესაძლოა რაიმე წარსულში 
განცდილმა გამოიწვიოს, რაც შემდგომ, მთელი 
ცხოვრების მანძილზე გაჰყვეს ადამიანს, ხოლო 
ფობიის წარმოშობის მიზეზი უფრო გაურკვევე­
ლია, შესაძლოა ის აბსოლუტურად უსაფუძვლოდ 
გაჩნდეს, თუმცა ასევე მთელი ცხოვრების მანძილ­
ზე უწევდეს ადამიანს მასთან ბრძოლა. ფობიაც 
იმდენი რამის მიმართ არსებობს, რომ მათი ყვე­
ლას მიზეზების გამოკვლევა ზედმეტად რთულია, 
რადგან არსებობს ბევრი ძალიან უსაფუძვლო და 
აბსოლუტურად უსაფრთხო რაიმეს მიმართ შიში, 
რაც, სავარაუდოდ, პირადად იმ ადამიანისთვისაც 

ამოუხსნელია, ვისაც თავად აქვს ეს ფობია.  მიუხე­
დავად იმისა, რომ ადამიანს შესაძლოა სრულიად 
გააზრებული ჰქონდეს, რომ ამ ყველაფერში საში­
ში არაფერი არაა,  მაინც ვერ ახერხებდეს მის და­
მარცხებას.  

შიშებს, მცირედს თუ რაიმე ძლიერს, იმდენად 
დიდი ადგილი უჭირავს ადამიანის ცხოვრებაში, 
რომ მთელ სამყაროში არ არის ალბათ ადამიანი, 
ვისაც მასთან შეჯახება არ მოსწევია. როდესაც ში­
შებს და ფობიებს ვახსენებთ ალბათ კინემატოგ­
რაფიაში ერთ-ერთი პირველი ვინც გვახსენდება, 
ეს არის ალფრედ ჰიჩკოკი და მისი შემოქმედება. 
მის ფილმებში ხშირია ეს თემები. ერთ-ერთი ასე­
თი ფილმია „თავბრუსხვევა“, რომელიც მან 1958 
წელს გადაიღო. ამ ფილმში ნაჩვენებია ახალგაზრ­
და მამაკაცის ამბავი, რომელსაც აქვს აკროფობია 
- სიმაღლის შიში და სწორედ ამ ფაქტის გარშემო 
ვითარდება შემდგომ მთელი ამბავი. ფილმის და­
საწყისში ჩანს სცენა, სადაც მომხდარი ამბავი გვიჩ­
ვენებს, თუ რატომ აქვს ამ ადამიანს აკროფობია, 
ჩანს როგორ მისდევენ თავად და თავისი მეწყვილე 
დამნაშავეებს, მაღალსართულიანი შენობის სახუ­
რავზე, სადაც ფეხი დაუცურდება და მის გადასარ­
ჩენად მობრუნებული მისი მეწყვილე ემსხვერპლე­
ბა. დანაშაულის შეგრძნება პერსონაჟს უჩენს შიშს, 
რომლის გადალახვას ცდილობს მთელი ფილმის 
მანძილზე. ფილმის მთლიანი სიუჟეტი ამ ადამია­
ნის შიშის გარშემო ვითარდება და ეს შიში ხდება 
მისი ცხოვრების მთავარი ნაწილი. 

გვ. 2

	

მიუხედავად იმისა, რომ, როგორც აღვნიშნე, 
ადამიანში ფობიების წარმოშობის მიზეზი ძალიან 
ხშირად შესაძლოა უცნობი იყოს, ასევე შესაძლოა 
რაიმე მიზეზის მატარებელი იყოს და რაღაც დროს 
სტრესულ სიტუაციაში დაიბადოს შიში. სწორედ 
ასეთ მდგომარეობაში აღმოჩნდა ჰიჩკოკის ფილ­
მში „თავბრუსხვევა“ მთავარი პერსონაჟი. მისი 
ფობიის ჩამოყალიბების განმსაზღვრელი მიზეზი 
იყო სწორედ ის შიში, რაც მას სიმაღლეზე ექსტ­
რემალურ სიტუაციაში ყოფნის დროს უჩნდება და 
დანაშაულის გრძნობა, რომელიც მისი მეწყვილის 
მიმართ აქვს. 

კიდევ ერთი ფილმი, რომელზეც შეგვიძლია ვი­
საუბროთ, არის ასევე ალფრედ ჰიჩკოკის „ფსიქო“, 
რომელიც მან 1960 წელს გადაიღო. ფილმის და­
საწყისში ნაჩვენებია ახალგაზრდა ქალის ამბავი, 
რომელიც მუშაობს ბანკში, შემდეგ კი საკმაოდ 
დიდ თანხას მოიპარავს და გარბის ქალაქიდან. ის 
ჩადის პატარა სასტუმროში, სადაც მენეჯერი არის 
ახალგაზრდა მამაკაცი, რომელიც იქვე მახლობ­
ლად უზარმაზარ სახლში დედასთან ერთად ცხოვ­
რობს. სწორედ აქედან იწყება ის ისტორია, რაც ამ 
ფილმის მთავარი თემაა. ფილმში მნიშვნელოვანი 
თემაა ნორმან ბეითსის ფსიქოლოგიური მდგომა­
რეობა და მისი შიშები, ის ფილმის ბოლომდე გა­
ურკვეველი და იდუმალია, რთულია ამოცნობა თუ 
რა ხდება რელურად მის ცხოვრებაშიც და ზოგა­
დად ფილმშიც. დროდადრო ვაანალიზებთ, თუ რა 
ხდება რეალურად და ეს კიდევ უფრო დიდ ინტე­
რესს იწვევს მაყურებელში. ნორმან ბეითსის იდუ­
მალი ცხოვრება და იდუმალი წარსული უფრო და 
უფრო მეტად აღვივებს მაყურებელში ინტერესს და 

გვიქმნის ათასგვარ წარმოდგენას მის შიშებსა და 
მის ფსიქოლოგიურ მდგომარეობაზე.

ალფრედ ჰიჩკოკის შემოქმედებიდან ასევე შეგ­
ვიძლია გავიხსენოთ ფილმი „ჩიტები“, სადაც ასე­
ვე დიდი როლი უჭირავს შიშებს. ეს ფილმი მან 
1963 წელს გადაიღო. ამ ფილმში, ისევე როგორც 
„თავბრუსხვევაში“, ჩანს იმ შიშის წარმოშობის 
მიზეზი, რითიც შემდეგ, მთელი ფილმის მანძილ­
ზე იტანჯებიან მთავარი პერსონაჟები. ფილმში 
„ჩიტები“ მთავარი პერსონაჟის შიში ორნითო­
ფობიაა, ანუ ჩიტების შიში, რომელიც არა მარტო 
მთავარ პერსონაჟს უჩნდება, არამედ იმ სოფელ­
ში მყოფ თითქმის ყველა მოქალაქეს. როგორც 
აღვნიშნე, აქაც ამ ფობიის გამომწვევი მიზეზი ნა­
თელია, სოფელში ჩიტების შემოსევაა, რომლებიც 
ადამიანებს ესხმიან თავს და ადამიანები ვერაფ­
რით ახერხებენ მათგან თავის დაცვას. ვერც იმას 
ახერხებენ, რომ რამენაირად ამოხსნან, თუ რატომ 
ხდება ეს ყველაფერი, საიდან ჩნდება ერთად ამ­
დენი ჩიტი და რატომ ესხმიან ადამიანებს თავს. 
ადამიანების მცირე ნაწილი ამ ყველაფერში მთა­
ვარ პერსონაჟ მელანი დენიელსს ადანაშაულებს, 
რადგან ჩიტების შემოსევა სწორედ მისი ამ სო­
ფელში ჩასვლის  შემდეგ იწყება, რომელიც სტუმ­
რად ეწვია იმ მამაკაცს, ვინც ჩიტების მაღაზიაში 
გაიცნო და სადაც ახალგაზრდა მამაკაცი თავისი 
დისთვის საჩუქრად ორ ჩიტს ეძებდა. ამ ფილმშიც, 
როგორც აღვნიშნე, განსაკუთრებული ყურადღება 
ეთმობა შიშებს.

შიშები და ფობიები ადამიანებიც ცხოვრებაში, 
თუნდაც ალფრედ ჰიჩკოკის ამ ფილმების, რომელ­
ზეც ვისაუბრე, პერსონაჟების ცხოვრებაში ძალიან 
დიდ ადგილს იკავებს, ეს რამდენად უსიამოვნოც 
არ უნდა იყოს, მათი გადალახვის სირთულე კიდევ 
და კიდევ ამძაფრებს ამ ყველაფერს, მაგრამ ასე­
ვე მაგალითად შეგვიძლია მოვიყვანოთ რეალური 
ცხოვრებიდან უამრავი ადამიანი, რომლებმაც ეს 
შეძლეს და ასევე არ შეიძლება შიშების გადალახ­
ვაზე საუბრის დროს ისევ არ დავუბრუნდეთ ჰიჩ­
კოკის „თავბრუსხვევას“ სადაც მთავარი პერსონა­
ჟი ახერხებს ამ ყველაფერს. აქედან გამომდინარე 
შეგვიძლია ვთქვათ, რომ შიში საიდანაც არ უნდა 
იყოს გამოწვეული, შესაძლებელია მისი დამარ­
ცხება და გადალახვა და ეს ყველაფერი ძალიან 
მნიშვნელოვანია ადამიანების ცხოვრებაში, რად­
გან შიშზე გამარჯვება ნიშნავს საკუთარ თავთან გა­
მარჯვებას და ეს ყველაზე სასიამოვნო შეგრძნებაა 
ადამიანის ცხოვრებაში.

ანა ბაძაღუა
კინომცოდნეობის IV კურსის სტუდენტი 

	 გვ. 5 

„გასაჩივრებას არ ექვემდებარება“

თენგიზ აბულაძის ფილმი „მონანიება“ (1987) 
კაცობრიობას სამუდამოდ დარჩება. ფილმი  არც 
ერთ ქართველს გულგრილს არ დატოვებს, რად­
გან იგი ასახავს საქართველოს იმ ბნელ ისტორი­
ულ წარსულს, რომელმაც უდიდესი გავლენა იქო­
ნია საზოგადოებასა და ქვეყანაზე. ეს არის კინოსუ­
რათი,  რომელმაც უდიდესი მოვლენები და ხმაური 
გამოიწვია. 

1983 წელს შვიდი ახალგაზრდის მიერ თვითმფ­
რინავის გატაცების ფაქტის გამო, თორნიკეს როლ­
ზე დამტკიცებული - გეგა კობახიძე ჩანაცვლდა მე­
რაბ ნინიძეთი. ის მასალა, რომელშიც გეგა იყო, უნ­
და გაენადგურებინათ, მაგრამ კადრები გადაარჩი­
ნეს. თბილისში იმ ფილმის განადგურებას ითხოვ­
დნენ, რომელიც მოსკოვმა წლების წინ დაიწუნა. ამ 
ფილმს პარტიზანულ ფილმს უწოდებდნენ. 

ამბავი, რომელიც სიუჟეტში ვითარდება, შემდე­
გია, იგი მოგვითხრობს საბჭოთა კავშირის მიერ 
განადგურებული ახალგაზრდა ქალის, ქეთევან ბა­
რათელის, შურისძიების მიზეზზე. ქეთის ცხოვრება 
აირია მაშინ, როდესაც ხელისუფლებაში ვარლამ 
არავიძე მოვიდა. პატარა ქეთის დანგრეული ცხოვ­
რებისთვის, იგი დიდობაში იწყებს შურისძიებას 
ვარლამის გვამის ამოთხრით. ის იწყებს მოყოლას, 
თუ რატომ გადაიქცა შურისძიება მისთვის არა შვე­
ბად, არამედ უბედურებად. სასამართლო სხდომა­
ზე ის დეტალურად იხსენებს ვარლამის მიერ ჩადე­
ნილ სისასტიკეს. აქედან იწყება ფილმის სათაურის 
კვანძი, რომელიც ბოლოში იხსნება. 

მთავარი გმირი ეპოქის ტრაგიკული ისტორიის 
მთხრობელია. ეკლესია, როგორც საცდელი ლაბო­
რატორია, ისეა ნაჩვენები. ვარლამის პოლიტიკამ 
სარწმუნოებაც კი დაიმონა. ნახევრად დანგრეული 

ტაძარი, სახსრების უქონლობის გამო, იქცა ეგრეთ 
წოდებული „განვითარებისა და პროგრესის მექა­
ნიზმად“.  

 „ტაძრების დანგრევა ფესვების ამოკაფვას ნიშ­
ნავს. იმ ფესვების, რომლებიც გვასაზრდოებენ და 
სასიცოცხლო ძალებს გვაძლევენ“. იმდროინდელი 
ხელისუფლების პრიორიტეტი არასდროს ყოფი­
ლა რელიგია, არამედ პირიქით, ყველაფერს აკე­
თებდნენ ადამიანებში რწმენის დასაკარგად. მათი 
მთავარი მიზანი იყო ადამიანის დამონება და მო­
აზროვნე ადამიანების გზიდან ჩამოშორება. ყოვე­
ლივე ეს ერის ერთგვარი თვითმკვლელობა იყო. 
დანარჩენი ჩინოვნიკებისგან განსხვავებით, ვარ­
ლამ არავიძე გამორჩეული ტაქტიკით მოქმედებ­
და. ის მდგომარეობდა ნდობისა და კეთილგან­
წყობის მოპოვებაში. მისი დაპირების რეალობად 
ქცევის პერსპექტივა ნულზე უფრო დაბალი იყო. 
ეს პერსონაჟი მოაზრებულია, როგორც ლავრენ­
ტი ბერია. ამიტომ ყველა მისი ქმედება რეალური 
ფაქტებიდან გამომდინარეობს. ლავრენტი ბერია 
არის ადამიანი, რომელსაც უკავშირდება უამრავი 
საშინელი და სამარცხვინო ნაბიჯი ჩვენს ისტორია­
ში. რეჟისორი პირდაპირ ადებს ხელს ბერიას ვარ­
ლამის სახით, ვინაიდან მისი სათვალე რეალური 
პერსონის ზუსტი ანალოგია. არავიძისადმი გადად­
გმული ნაბიჯები რეალურად არის განხორციელე­
ბული, რაც უფრო აღმაშფოთებელს ხდის ფილმის 
ყურების პროცესს. ვარლამის მიერ წარმოთქმუ­
ლი შემზარავი თითქოს იუმორით წარმოთქმული 
ფრაზა ფილმის დასაწყისში, „ყველაფერს ვხედავ, 
ყველაფერს ვამჩნევ, ამიტომ მიფრთხილდით“ - 
ფილმის ბოლომდე მუქარად მოგყვება, რომელიც 
არ გასვენებს და შიშს იწვევს. არავიძის სიტყვები 

ადამიანს სრტიქონებს შორის კითხვას ასწავ­
ლის, ვინაიდან მისი რჩევა-გაფრთხილებები 
და ტკბილი სიტყვები არასდროს არის ერ­
თმნიშვნელოვანი. „ცხოვრება ასეთია. ზოგი 
საპნის ბუშტებს უშვებს, ზოგი ხალხის მტრებს 
დასდევს“. ხალხის მტრები სწორედ ის ადმი­
ანები არიან, რომლებიც ამ ბნელ დროს ნათ­
ლად აზროვნებენ და წინააღმდეგობას უწე­
ვენ. სწორედ ამიტომ ისინი დაუყოვნებლივ 
დამნაშავეებად ცხადდებოდნენ და რეპრესი­
ების მსხვერპლნი ხდებოდნენ, ზოგიც კი სიკ­
ვდილით ისჯებოდა. ასევე ალეგორიულ დატ­
ვირთვას ატარებს მისი დაპირება - „ქალაქს 
სამოთხედ გადავაქცევთ“. სამოთხე, რომელიც 
სინამდვილეში ჯოჯოხეთად იქცა. 

რეჟისორმა ამ კინოსურათში რამოდენიმე 
მესიჯი დაახვედრა მაყურებელს. ერთ-ერთი 

გვ. 4

	

და ყველაზე ცნობილი კადრია ფილმის ბოლოს - 
„ეს გზა ღვთისმშობლის ტაძრამდე მიმიყვანს? არა 
ეს ვარლამის გზაა და ტაძრამდე არ მიგიყვანთ. მაშ 
რისი მაქნისია გზა, რომელიც ტაძრამდე არ მი­
მიყვანს?!“. ეს დიალოგი კიდევ ერთხელ ხაზს 
უსვამს, თუ რა შორს არის ვარლამი უფლისგან. 
სცენა, სადაც ვარლამი უკვე სიკვდილის პირას 
არის და ბეტონის კედლებით აშენებულ წრეში 
ცეკვავს, თითქოს მისი ცოდვებისგან დატყვევე­
ბულ სულზე მიგვანიშნებს. მიგვანიშნებს იმ ჩარ­
ჩოებზე, რომელშიც მაშინდელ საზოგადოებას 
აქცევდნენ, მაგრამ ის მას თავადაც ვერ გაექცა. 
მზე სიმბოლურად ნათელს ნიშნავს, რომელიც 
უფლისაკენ გზას ანათებს, ამიტომ არ არის გა­
საკვირი, რომ ვარლამი მზის სხივების შეხები­
სას წვას და სისხლისგან დაცლას გრძნობს.  

ამ კინოსურათის გადაღებისას რეჟისორი 
არაერთ სირთულეს წააწყდა. თორნიკე არავი­
ძის როლზე დამტკიცებული გეგა კობახიძე გა­
დაღების დაწყებიდან მალევე დააკავეს თვითმფ­
რინავის გატაცების გამო. ამ ამბის შემდეგ ფილმის 
გადაღება მაშინვე შეწყდა და მის როლზე ახალი 
მსახიობის პოვნა გახდა საჭირო. იგი დაიკავა ჯერ 
კიდევ ახლგაზრდა, დამწყებმა მსახიობმა მერაბ 
ნინიძემ. „КГБ“-მ თენგიზ აბულაძეს მოსთხოვა ყვე­
ლა იმ კადრის წაშლა და განადგურება, სადაც გეგა 
კობახიძე ჩანდა, თუმცა მათი მოთხოვნა ვერ და­
აკმაყოფილეს, რადგან ეს კადრები დღემდე არსე­
ბობს. ედუარდ შევარდნაძემ, სცენარის წაკითხვის 
შემდეგ თავისთან დაიბარა თენგიზ აბულაძე და 
შეთანხმდნენ, რომ ფილმის გადაღება მაინც გაგ­
რძელდებოდა მოსკოვის გზის ავლით. კიდევ ერ­
თხელ შეწყდა გადაღებები ფინანსების არქონის 
გამო. ფილმი გამოსვლისთანავე თაროზე შემოდეს 
და რამდენიმე წელი დღის სინათლეზე არ გამოჩე­
ნილა.

რაც შეეხება სათაურს, ის თავდაპირველად ირო­
ნიული გეჩვენება, რადგან ფილმში არავინ არ ნა­
ნობს თავის და მათი წინაპრების ქმედებას. მაგრამ 
ყველაფერი იცვლება მაშინ, როდესაც არავიძეების 
ოჯახის ტრაგიკული მონანიება იწყება. სირცხვილს 
და უსამართლობას ეწირება ადამიანი, რომელმაც 
არამარტო თავისი, არამედ ბაბუამისის საქციელიც 
მოინანია. სწორედ ეს ტრაგედია გახდა საფუძვე­
ლი აბელის მონანიების. ყველა ადამიანი ცოდვის 
შვილია. კაცობრიობა ადამი და ევასგან მოდის, 
რომლებიც პირველი ცოდვილები იყვნენ. მთავა­
რია, ჩვენ ადამიანურობა შევინარჩუნოთ და ზნე­
ობრიობას და მორალს არ გადავაბიჯოთ. სწორედ 
მაშინ ვიმარჯვებთ საკუთარ თავზე. ეს უნდა იყოს 
კაცობრიობის მთავრი მიზანი, რომ არ დავკარგოთ 
ადამიანის სახე. „ბოროტი მძიმეა, ის ცოდვით არის 
დამძიმებული“. კაცი ჯერ ადამიანად იბადება და 

შემდეგ ხდება თანამდებობის პირი, ამიტომ არავის 
აქვს უფლება, უფრო მაღალ რანგზე ყოფნის გამო, 
შეზღუდოს სხვისი თავისუფლება. 

რაც შეეხება შევარდნაძის წვლილს ამ ფილმის 
გამოშვებაში. გეგა კობახიძის სიკვდილს ედუარდ 
შევარდნაძეს აბრალებდნენ. ჩემი აზრით, მას უნ­
დოდა ამ ფილმის მიერ გამოწვეულ ვნებათა ღელ­
ვას გადაეფარა ის ხმაური, რომელიც მის სახელს 
უკავშირდებოდა. ეს იყო ის შეცდომა, რომელსაც 
მთელი ცხოვრების მანძილზე არ უვიწყებდნენ. 

ჩემი აზრით, ეს ფილმი არის არაჩვეულებრი­
ვი გადმოცემა იმ სამარცხვინო ეპოქის, რომელიც 
სამუდამოდ დარჩება ქვეყნის ისტორიაში. ამ ფილ­
მის ყურება გულგრილად შეუძლებელია, განურ­
ჩევლად ასაკისა. ამ ფილმის სახით კაცობრიობას 
რჩება ის სიმართლე, რომლის დამალვასაც საბ­
ჭოთა ხელისუფლება ასე ძალიან ცდილობდა. ეს 
არის კინოსურათი, რომლის სიტყვებით გადმოცე­
მა რთულია. ბედნიერია ადამიანი, რომელსაც ამ 
ფილმის პირველად ყურების სიამოვნების შესაძ­
ლებლობა აქვს. ცალკე დიდი პატივისცემა და თაყ­
ვანისცემა რეჟისორს, რომელმაც გაბედა და სიმარ­
თლის თქმის გამო დიდ რისკებზე წავიდა. არ არის 
გასაკვირი, რომ ამ ფილმმა არაერთი პრესტიჟული 
ჯილდო დაიმსახურა: ფილმს მიღებული აქვს კანის 
მე-40 საერთაშორისო კინოფესტივალის სამი პრი­
ზი: მთავარი ჟიურის სპეციალური პრიზი, კათოლი­
კური ეკლესიის ჟიურის პრიზი ჰუმანიზმისათვის და 
კინოპრესის საერთაშორისო ფედერაციის პრემია 
„ფიპრესი“; პრიზები ჩიკაგოსა და ჰეუგესუნის სა­
ერთაშორისო კინოფესტივალებზე და იტალიის კი­
ნემატოგრაფისტთა ეროვნული ასოციაციის პრემია 
საუკეთესო საზღვარგარეთული ფილმისათვის.

ანნა არობელიძე

	 გვ. 7

ქალური ნარატივი ვირჯინია ვულფის შემოქმედებაში

„მისის დელოუეისა“ და „ორლანდოს“ მიხედვით

მოდერნისტი მწერალი ვირჯინია ვულფი თავის 
შემოქმედებაში უმნიშვნელოვანეს ყურადღებას 
უთმობს ქალური ნარატივის შექმნას, რომლის სა­
შუალებითაც ახერხებს ქალი პერსონაჟების ფიქ­
რებისა და გამოცდილებების აღწერას. ვირჯინია 
ვულფის რომანებში ქალური ნარატივის ყველა­
ზე გამორჩეული მაგალითებია: „მისის დელოუეი“ 
(1925) და „ორლანდო“ (1928) მკვლევრები მიიჩნე­
ვენ, რომ ვირჯინია ვულფმა, „ორლანდოს“ შექ­
მნით, უდიდესი გავლენა მოახდინა გენდერულ 
მეცნიერებებზე და მათი შესწავლის საკითხებზე. 
სწორედ ამ პერიოდში ხდება სხვადასხვა გენდე­
რულ თეორიათა ჩამოყალიბება, ვირჯინია ვულფი 
კი ერთ-ერთი უმნიშვნელოვანესი ხმაა ამ კუთხით. 

განსახილველი ორი რომანი - „მისის დელოუ­
ეი“ და „ორლანდო“ სრულიად განსხვავდება, რო­
გორც სტრუქტურული მახასიათებლებით, ისე შინა­
არსობრივი და სიუჟეტური ხაზით. „მისის დელოუ­
ეიში“ ვირჯინია ვულფი თავისი წერის სტილისა და 
მოდერნისტული ლიტერატურისათვის  დამახასი­
ათებელ ტექნიკას -  ცნობიერების ნაკადს - იყე­
ნებს. ამ სახის ნაწარმოებებში სიუჟეტი ნაკლებად 
ჩახლართულია, მეტად პერსონაჟების ფიქრებზეა 
კონცენტრირებული, ვიდრე მოქმედებებზე. ნარა­
ტივი მიჰყვება და ცდილობს დაემსგავსოს ადამი­
ანის ფიქრის პროცესს, რომელიც თავისი ბუნებით 
ქაოტური, არალინეარული და არაპროგნოზირება­
დია. 

მეორე მხრივ, „ორლანდო“ რადიკალურად გა­
მოირჩევა ვირჯინია ვულფის სხვა ნაწარმოებები­
საგან. მისი ეს რომანი არის ბიოგრაფიულ სტილში 
შექმნილი და ყვება არაბინარული მთავარი პერსო­
ნაჟის - ორლანდოს ცხოვრების შესახებ, რომელიც 
მოგზაურობს  საუკუნეებსა და გენდერს შორის. 
იმის მიუხედავად, რომ „ორლანდოში“ გვაქვს გა­
მოკვეთილი სიუჟეტი, ლინეარული თხრობა, მოქ­
მედებებითა და დინამიკურობით დატვირთული 
შინაარსი, ვირჯინია ვულფი მაინც ახერხებს მასშიც 
ჩააქსოვოს ქრონოლოგიური დარღევები, რომ­
ლებიც არ არის ფიქრისა და მოგონებების დონეზე 
წარმოდგენილი. სიუჟეტი საუკუნეებში გადაადგი­
ლებისა და დროის მარწუხების უგულებელყოფის 
საშუალებითაა გადმოცემული. „ორლადნოში“, მი­
უხედავად მისი ბიოგრაფიული ხასიათისა, მაინც 
გვხვდება ცნობიერების ნაკადის ტექნიკა. იმის მი­
უხედავად, რომ ორივე რომანში ავტორი იყენებს 
სხვადასხვა სტრუქტურულ მახასიათებლებს, ნა­
რატივის სახესა და რადიკალურად განსხვავებულ 

პერსონაჟებს, ის მაინც ახერხებს შექმნას დასამახ­
სოვრებელი და გამოკვეთილი ქალური ნარატივი, 
პერსონაჟების - კლარისა დელოუეისა და ორლან­
დოს საშუალებით. 

„მისის დელოუეი“  1925 წელს გამოქვეყნდა და 
მოიცავს კლარისა დელოუეის ცხოვრების ერთ 
დღეს, როდესაც ის მორიგ წვეულებას გეგმავს.  ქა­
ლური ნარატივის წარმოსაჩენად ვირჯინია ვულფი 
ირჩევს შუახნის პროტაგონისტს, რომელიც მაღა­
ლი კლასის წარმომადგენელია და ისეთ მოსაწყენ, 
ყოველდღიურ საქმეებში პოულობს გასაოცარ სია­
მოვნებას, როგორებიცაა კაბის არჩევა, დეკორაცი­
ების შეძენა, ყვავილების ყიდვა, ოჯახების სათითა­
ოდ დაპატიჟება წვეულებაზე და ა.შ. ეს ყოველივე 
ტიპური ქალური ქმედებებია, რომლებიც ხშირად 
გაკრიტიკებული, უარყოფილი და დაკნინებულია, 
როგორც რეალურ ცხოვრებაში, ისე ლიტერატუ­
რაში ასახულ ქალთა ყოფაში. ვირჯინია ვულფი 
ცდილობს აღწეროს კლარისას არსებობა ქალად, 
რაც არ არის შეფერილი ისეთი უსაფუძვლო წინა­
აღმდეგობებით, რომლებიც ყოველგვარ ქალურ 
ქმედებას ხაზს უსვამს და ფემინიზმის სახელით ქა­
ლურობის მასკულინობით ჩანაცვლებას ცდილობს.

აქვე მნიშვნელოვანია იმის აღნიშვნა, რომ ვირ­
ჯინია ვულფის რომანები არ შეიცავს ფემინიზმის 
განხილვას, მის თეორიულ საფუძვლებსა და იდე­
ოლოგიებს, რაც მეტ ავთენტურობას მატებს ქალე­
ბის ცხოვრებისა და მათი არსებობის წარმოჩენას. 
მწერალი ვულფი დაინტერესებულია გენდერით, 
რომელიც, ქალურობითა თუ მასკულინობით, თავს 
ორივე სქესის წარმომადგენელში იჩენს. კლარი­
სა დელოუეი, ქალი, ჩნდება როგორც ქალურო­
ბის თვალსაჩინო მაგალითი და ეს კონკრეტუ­
ლი რომანში არა უარყოფით, არამედ დადებით 
„თვისებადაა“ წარმოჩენილი.  

ერთ-ერთი ქალურ სტერეოტიპულ  თვისებად 
მიჩნეულია  სენტიმენტალურობა, რომელიც კლა­
რისა დელოუეისაც ახასიათებს.  კლარისა გულწ­
რფელი იყო. ნამდვილად. პიტერი მას სენტიმენტა­
ლურ ქალად ჩათვლიდა. მართლაც ასე იყო. მიაჩ­
ნდა, რომ ადამიანებს მხოლოდ თავიანთ გრძნო­
ბებზე უნდა ესაუბრათ. გონიერებას არავითარი 
მნიშვნელობა არ ჰქონდა. მთავარი  იყო, ადამია­
ნებს გულწრფელად ეთქვათ ის, რასაც გრძნობდ­
ნენ. 

ასეთი მიდგომა, ისეთ გაკრიტიკებულ ქალურ მა­
ხასიათებელზე, როგორიცაა სენტიმენტალურობა, 

	 გვ. 8 

გვ. 6

	

შვებისმომგვრელია. იმის მიუხედავად, რომ პიტერ 
უოლში უმეტესწილად მასკულინობის მაგალითად 
გვხვდება, ავტორი მას მაინც ანიჭებს რიგ ქალურ 
მახასიათებელს და სწორედ ასეთია სენტიმენტა­

ლურობა, მის შემთხვევაში მგრძნობელობა. 
„მიუხედავად ყველაფრისა, მარტოობის უპირა­

ტესობა ისაა, - გაიფიქრა პიტერ უოლშმა, - რომ 
შეგვიძლია, ვიტიროთ, თუკი დარწმუნებული ვართ, 
რომ ვერავინ დაგვინახავს“. მგრძნობიარე ხასიათი 
მამაკაცებისათვის მასკულინობის საპირისპიროს 
წარმოადგენს, და აქ კარგად ჩანს, რომ საკუთარი 
ემოციების გამოხატვა პიტერთან თავისუფლების 
ტოლფასია, თუმცა მას სოციალური სტერეოტიპე­
ბისა და საკუთარი შებოჭილობის გამო არ შეუძ­
ლია მისი გამოხატვა. ეს კარგი მაგალითია იმისა, 
თუ როგორ ანიჭებს ვირჯინია ვულფი ქალურ მა­
ხასიათებლებს მამაკაც პერსონაჟებს, რაც მნიშვ­
ნელოვნად განვრცობილი იქნება მის მომდევნო 
რომანში „ორლანდო“. 

წვეულება და მისი დაგეგმვა შესაძლებელია სიმ­
ბოლურად განხილული იქნეს როგორც კლარისას 
კომფორტის ზონა, თავშესაფარი.  ეს მეორე მხრივ 
მიუთითებს იმ ფაქტზე, რომ მისის დელოუეისათვის 
სწორედ ქალურობაა თავშესაფარი თავისი დეპ­
რესიული ეპიზოდისაგან, რომელიც მთელი რომა­
ნის განმავლობაში მიმდინარეობს. კლარისასთვის 
თავისი ქალურობის გამოხატვა არის ის საშუალე­
ბა, რითიც თავიდან ირიდებს წარსულის მოგონე­
ბებს,  სუიციდურ მიდრეკილებებს და რაც ყველა­
ზე მთავარია, შეიგრძნობს თავის არსებობას.  იმის 
მიუხედავად, რომ ვირჯინია ვულფი გენდერულ 
მახასიათებლებს ბუნებრივი სქესის მიხედვით არ 
ანაწილებს, „მისის დელოუეიში“ კარგად ჩანს კა­

ცებისა და ქალების პერსპექტივებს შორის რადი­
კალური სხვაობა: „პიტერი ვერასოდეს ამჩნევდა 
ხასხასა ბალახს, ვარდისფერ კაბაში გამოწყობილ 
გოგონას. როდესაც კლარისა ეტყოდა, ნახე, რა სი­
ლამაზეაო, პიტერი სათვალეს გაიკეთებდა და თვა­
ლებს აქეთ - იქით დააცეცებდა. მხოლოდ მსოფ­
ლიოს პოლიტიკური ვითარება, ვაგნერის მუსიკა, 
პოუპის პოეზია, ხალხის ზნე - ხასიათი და კლარი­
სას უარყოფითი თვისებები აინტერესებდა“. 

კლარისას ეს ფიქრები ნათლად გამოხატავს, 
რომ პიტერი, რომელიც შესაძლებელია მასკული­
ნობისა და მამაკაცურობის სიმბოლოდ ჩაითვალოს 
რომანში, მეტად დაინტერესებულია მსოფლიოში 
მიმდინარე მოვლენებით. კლარისა აღიქვამს სამ­
ყაროს როგორც ერთგვარ საჩუქარს, და იღებს 
მას ისეთს, როგორიც არის, აფასებს მის არსებო­
ბას. რომანის განმავლობაში მამაკაცები პიტერის 
მსგავს პერსპექტივას ავლენენ როგორც სამყარო­
ზე, ისე მათ გარშემო მიმდინარე მოვლენებზე. მა­
მაკაცი პერსონაჟები ხედავენ სამყაროს მხოლოდ 
იმ ჭრილში, რომელიც მათ პირდაპირ შეეხებათ. 
იმის მიუხედავად, რომ მამაკაცები, ამ შემთხვევაში 
პიტერი, ფიქრობს ისეთ ინტელექტუალურ თემებზე, 
როგორებიცაა ვაგნერის პოეზია, სამყაროში მიმ­
დინარე მოვლენები და ა.შ. ეს ყოველივე კლარი­
სას ეგზისტენციურ პერსპექტივასთან შედარებით 
ზედაპირული და უმნიშვნელოა. კლარისასთვის 
ყველაზე ღირებული არის ეგზისტენცია - არსებობა 
თავისი თვალით დანახულ სამყაროში. 

თუკი მისის დელოუეის პერსონაჟს მხოლოდ ეგ­
ზისტენციალური ჭრილით  არ გავაანალიზებთ და 
ყურადღებას დავუთმობთ სოციალურ, მატერია­
ლურ, კულტურულ და ისტორიულ ფონს, დავინა­
ხავთ, თუ როგორი პრივილეგირებულია კლარისა 
დელოუეი. ცალსახაა, რომ კლარისა იტანჯება და 
ებრძვის თავის ტვინში არსებულ ქაოსს, წარსულის 
მოგონებებს; კითხვისას მისი ცხოვრება, არსებობა, 
კლარისა როგორც ცოლი და კლარისა როგორც 
დედა სრულიად განადგურებულ ქალს ხატავს. ამის 
მიუხედავად, აუცილებელია იმის გახსენება, რომ 
კლარისა არის მაღალი კლასის წარმომადგენელი, 
პარლამენტის წევრზეა დაქორწინებული, ტრია­
ლებს მაღალ საზოგადოებაში, აქვს პატივსაცემი 
სტატუსი, და აქვს „საკუთარი ოთახი“, რომ იარსე­
ბოს და იფიქროს ყოველ ეგიზტენციალურ პრობ­
ლემაზე, რასაც არსებობისას აწყდება. 

შესაძლებელია ითქვას, რომ სწორედ ზემოთ ჩა­
მოთვლილი პრივილეგიები აძლევს საშუალებას 
კლარისას, რომ ერთი - იცხოვროს მხოლოდ თა­
ვის არსებობაზე და მაღალ მატერიებზე ფიქრით, 
მეორე მხრივ კი - შეძლოს თავისი ქალურობის გა­
მოხატვა და მასში სიამოვნების პოვნა. 

	

კლარისა დელოუეის ქალური ნარატივის ერთ-
ერთი ყველაზე თვალსაჩინო მახასიათებელია 
ქორწინებაში იდენტობის დაკარგვა. იმის მიუხედა­
ვად, რომ კლარისას და მის ქმარს არ აქვთ ურთი­
ერთდამოკიდებულებათა ორივე ერთმანეთს აძ­
ლევს პირად სივრცეს და რომანის განმავლობაში 
არანაირი დომინანტური და დაქვემდებარებული 
როლები არ იკვეთება, კლარისა მაინც გრძნობს 
თავს დატყვევებულად. შესაძლებელია ითქვას, 
რომ ეს არის უნივერსალური შეგრძნება, რომელიც 
მასობრივად ეუფლებათ ქალებს ქორწინებაში. 

„ის იყო მისის დელოუეი, კლარისა აღარ ერქვა. 
მისის რიჩარდ დელოუეი ხდებოდა“.

1928 წელს გამოქვეყნებული „ორლანდო“ გან­
საკუთრებით გამოირჩევა ვირჯინია ვულფის სხვა 
რომანებისაგან. „ორლანდოში“ ერთმანეთს ერ­
წყმის ცნობიერების ნაკადისა და ბიოგრაფიული 
ტექსტის აგების სტრუქტურები, რომელთა საშუა­
ლებითაც ვულფი გამოხატავს თავის მოსაზრებებს 
გენდერის ბინარულობის შესახებ. რომანის მთა­
ვარი პერსონაჟია ორლანდო, რომლის ბიოგრა­
ფიასაც მოგვითხრობს ავტორი. თავდაპირველად 
ორლანდოს ვეცნობით როგორც მაღალი კლასის 
წარმომადგენელ კაცს ელიზაბეტ I-ის მეფობის ხა­
ნაში, ხოლო შემდგომ ავტორი აღწერს მის მოგზა­
ურობას არა მხოლოდ საუკუნეებს შორის, როდე­
საც ორლანდო მეცხრამეტე საუკუნეში ინაცვლებს, 
არამედ მოგზაურობას გენდერს შორის - კაცი ორ­
ლანდოდან ქალ ორლანდომდე.

 რომანით „ორლანდო“ ვირჯინია ვულფი გა­
ნიხილავს გენდერს, რომელიც მისი მოსაზრებით 
არ არის სქესით განსაზღვრული, არამედ იმით, 

თუ რად აღიქვამს ადამიანი თავს. გენდერი რო­
გორც გონებრივი მდგომარეობა ისეა  განხილული, 
„ორლანდოში“. საინტერესოა, რომ ორლანდოს 
ქალად ქცევა სრულიად თვალსაჩინოა რომანის 
სხვა პერსონაჟებისათვის, თუმცა ამავდროულად 
არაფერი იცვლება მის გარეგნობაში. სწორედ ამ 
მხრივ არის გამოხატული გენდერის აბსტრაქტუ­
ლობა მატერიალურ რეალობაში. 

ვირჯინია ვულფი უპირველეს ყოვლისა უარ­
ყოფს გენდერის ბინარულობას და ქალურ და მა­
მაკაცურ მახასიათებლებს არ აკუთვნებს რომე­
ლიმე კონკრეტულ გენდერს. მის შემოქმედებაში 
ნათლად ჩანს ქალი და მამაკაცი პერსონაჟები, 
რომლებიც შედგენილია როგორც ქალური, ისე 
მამაკაცური მახასიათებლებისაგან, სწორედ ეს 
აქცევს მათ სრულყოფილ ადამიანებად. შესაძლე­
ბელია ითქვას, რომ სრულყოფილი ადამიანი ვირ­
ჯინია ვულფის თვალში არის ის, რომელსაც აქვს 
როგორც ქალური, ისე მასკულინური მახასიათებ­
ლები - ის არ არის არც მთლიანად ქალი და არც 
მთლიანად კაცი. 

გენდერული ბინარულობის წესების მორჩილე­
ბა ადამიანს აქცევს სოციუმისა და სტერეოტიპების 
მსხვერპლად, რომელიც საკუთარ საწყისებს უარ­
ყოფს. ამის კარგი მაგალითია პიტერ უოლში „მისის 
დელოუეიში“.  ეს კონკრეტული იდეა განვრცობი­
ლია ვირჯინია ვულფის ესეიში „საკუთარი ოთახი“. 
ავტორი შემდეგ კითხვას სვამს - „შესაძლოა თუ 
არა, რომ გონებაში ორი სქესი შეესაბამებოდეს 
სხეულის ორ სქესს? და თუ ასეა, სრულყოფილე­
ბისათვის მათაც სჭირდებათ თუ არა ერთიანობა?“. 
სწორედ ამ კითხვების პასუხად ვირჯინია ვულფი 
ქმნის ადამიანის სულის მონახაზს, სადაც აუცილებ­
ლად არის ორი მხარე - ქალური და მამაკაცური. 
აქედან ერთ-ერთი არის დომინანტურ პოზიციაში, 
ეს კი არ გამორიცხავს მეორე გენდერული მხარის 
არსებობას ადამიანის გონებაში. 

„მხოლოდ ამ ნაზავის წყალობით შეიძლება გო­
ნება სრულად განაყოფიერდეს და ყველა საკუთა­
რი უნარი გამოიყენოს“. ვულფი არ ახასიათებს ქა­
ლურ ან მამაკაცურ საწყისებს და მათ დაპირისპი­
რებულ მხარეებად არ აქცევს. ამ ორი საწყისიდან 
რომელიმეს უარყოფით ადამიანის გონება კარ­
გავს ჰარმონიასა და ბალანსს. ორლანდო სწორედ 
ამ ჰარმონიული არსებობის ძიების მაგალითია, 
რომელიც საკუთარ ტრავმასთან გასამკლავებლად 
ახალ - ახალ საწყისებსა და მისწრაფებებს ეძიებს. 

თუკი ორლანდოს პერსონაჟის ქალურ და მამა­
კაცურ საწყისებზე ვისაუბრებთ, ნათლად ჩანს, რომ 
მასში ქალური მახასიათებლები ჭარბობს. როდე­
საც ორლანდო მეთექვსმეტე საუკუნის მამაკაცია, 
ავტორი მას აღწერს როგორც ახალგაზრდა პოეტს, 
მოზღვავებული, გადამეტებული მგრძნობელობით, 

გვ. 8

	

ის აღმერთებს ბუნებას, სამყაროს და ყველაფერს 
მის გარშემო. როგორც „მისის დელოუეიში“, ისე 
„ორლანდოშიც“ სენტიმენტალური და მგრძნობი­
არე ხასიათი არის უპირველესი ქალური მახასია­
თებელი. ეს ასევე კარგად ჩანს ორლანდოს დამო­
კიდებულებიდან საშას მიმართ, რომელიც სავსეა 
ვნებით, წმინდა და ფაქიზი სიყვარულით. ამ სიყვა­
რულს  საშა ანგრევს მამაკაცური ქმედებით - ღა­
ლატით, რაც ორლანდოსთვის სრულიად არაბუ­
ნებრივია. 

ორლანდო საშასთან განშორების შემდგომ 
უფრო და უფრო მეტდ იძენს მამაკაცურ მახასია­
თებლებს - უყვარს თავგადასავლები, ცდილობს 
საკუთარ სასახლეში მოაწყოს ლხინი და ღრე­
ობა, ჩნდება მისი აგრესიული და ეგოცენტრული 
ხასიათი. ეს ყოველივე აბალანსებს გენდერულ 
„გაურკვევლობას“ და ნეიტრალურობას, რომელ­
საც ვირჯინია ვულფი ამ რომანში ქმნის. 

ორლანდოს ქალად ტრანსფორმაციის რი­
ტუალის მსგავსი ეპიზოდი, ერთ-ერთი ყველა­
ზე გამორჩეული ნაწილია რომანში. ამ ეპიზოდში 
ჩნდებიან სიწმინდის, უბიწობისა და კრძალულე­
ბის ქალღმერთები.  შესაძლებელია ითქვას, რომ 
ამ სამი კომპონენტის შერწყმითა და ერთგვარი 
ბრძოლით იბადება ორლანდო ქალი, იქმნება ქა­
ლურობის სრული ხატი, რომელიც იმ პერიოდის 
ქალის ინტერპრეტაციის ჩარჩოებში არ ჯდება. აქ 
ქალურობა აღწერილია, როგორც ხელშეუხებელი 
და მიუწვდომელი, აღმატებული მდგომარეობა, 
რაც მხოლოდ გენდერული ბინარულობის უარყო­
ფით შეიძლება შეიქმნას. 

კრძალულების ქალღმერთი - „მე ის ვარ, ვისაც 
ადამიანი კრძალულებას უწოდებს, დღეს ქალწუ­
ლი ვარ და მუდამ ქალწულად დავრჩები“. 

სიწმინდის ქალღმერთი - „მე ვარ მფარველი 
ყოველი მძინარე ფაუნის; მე მიყვარს თოვლი; და 
მთვარე, ახლად ამომავალი; და ზღვა ვერცხლის­
ფერი; სამოსით ჩემით ვიფარავ წინწკლებიანი 
ქათმის კვერცხებს და ზღვის ჭრელ ნიჟარებს; ვი­
ფარავ მანკიერებას და სიღატაკეს“. 

უბიწობის ქალღმერთი - „მე ის ვარ, ვისი შეხე­
ბაც ყინავს, ხოლო მზერა ქვად გადაგაქცევს. ად­
გილზე ვაქვავებ მროკავ ვარსკვლავებს და ცად აწ­
ვდილ ტალღებს“. 

ქალღმერთები უწყვეტად იმეორებენ - 
„დაგვინდე! ო, დაგვინდე“ და ამ სიზმრისეულ რი­
ტუალში კვდება ორლანდო კაცი და იბადება ორ­
ლანდო ქალი. 

მეთვრამეტე - მეცხრამეტე საუკუნეში გადასული 
ორლანდო, ქალი, თითქმის სრულიად ეწინააღმ­
დეგება იმ პერიოდის სტერეოტიპებს - ის არ არის 
დაქორწინებული, არ ჰყავს შვილი, სრულიად გა­
ტაცებულია საკუთარი ქალურობით, იმაზე მეტა­

დაც კი, ვიდრე კლარისა დელოუეი. ორლანდო აღ­
მერთებს თავის სინაზეს, ყურადღებას, რომელსაც 
იღებს ექსტრემალური ქალურობის გამოხატვის 
საშუალებით - კაცები მას აღმერთებენ და უყვართ. 
ეს ყოველივე მასში არ თრგუნავს ქალურობას და 
ორლანდო არ გრძნობს თავს შევიწროებულად, 
არამედ ის მხოლოდ ამ მდგომარეობაში გრძნობს 
თავს დაფასებულად. უპირველესი განსხვავება 
კლარისასა და ორლანდოს შორის არის ქალურო­
ბის აღქმა, სადაც კლარისა მიუყვება ცხროვრების 
წმინდა და სპეტაკ გზას, ორლანდო კი ცდილობს 
ქალურობის სარგებელი სრულიად გამოიყენოს და 
ქმნის „ქალურ იარაღს“ (feminine weapon). სწო­
რედ ამ გზით ახერხებს ის პატრიარქალური გარე­
მოს მანიპულირებას. 

 საბოლოო ჯამში შესაძლებელია ითქვას, რომ 
ვირჯინია ვულფის შემოქმედებაში „ორლანდო“ 
და „მისის დელოუეი“ ქალური ნარატივის გამოკ­
ვეთილი მაგალითებია. თუმცა რომანებში შექმნი­
ლი ქალური ნარატივი და პროტაგონისტები სრუ­
ლიად განსხვავდებიან ერთმანეთისაგან. კლარი­
სა დელოუეი არის გარომანტიზირებული ქალის 
იდეალი, რომელიც სრულიად გააზრებულად არის 
შეგუებული თავის ქალურობას. კლარისას პიროვ­
ნებაში ნაკლებად გვხვდება მამაკაცური საწყისები. 
მეორე მხრივ, ორლანდო, სწორედ ის დაბალან­
სებული ნაზავია ქალური და მამაკაცური საწყისე­
ბისა, რაზეც ვირჯინია ვულფი „საკუთარ ოთახში“ 
საუბრობს. 

მარიამ კაკალაშვილი

	 11 gv. 

„ტიფლისი“ - „მახინჯი მე-19 საუკუნე“

ლევან დაბრუნდაშვილის მრავალსერიიანი 
დრამა - „ტიფლისი“ ტელევიზიაში 2014 წელს გა­
მოჩნდა, რომელმაც თავიდანვე მიიპყრო მაყურე­
ბელთა ყურადღება. სერიალი ორ სეზონს მოიცავს 
და ჯამში 16 ეპიზოდს აერთიანებს. 	

ქართული სატელევიზიო დრამა XIX საუკუნის სა­
ქართველოზე გვიამბობს, ეპოქაზე, რომელიც სავსე 
იყო უამრავი მანკიერებით. გარდა იმისა, რომ ის­
ტორიულად ამ საუკუნის ყველაზე ნათელ პრობ­
ლემას გარე მტრები წარმოადგენდნენ, სერიალში 
კარგად ჩანს, თუ რამდენად მძიმე და დაუდგრომე­
ლი პოლიტიკური ვითარებები მძვინვარებდა ქვეყ­
ნის შიგნით.  მთავარ პრობლემას ფენათა შორის 
დაპირისპირება წარმოადგენს. მართალია, სოცი­
ალური უთანასწორობა ყოველთვის არსებობდა, 
თუმცა სერიალი სწორედ იმ წლების შესახებ გვიამ­
ბობს, რომელიც გაზულუქებული თავადაზნაურო­
ბისთვის, ერთი მხრივ საფრთხის შემცველი, მეორე 
მხრივ კი ყველაზე ამაღელვებელი და აზარტული 
აღმოჩნდა. მას შემდეგ, რაც ბატონყმობის მძიმე 
უღელი გადავარდა, თავადები თავის გადასარჩე­
ნად უამრავ პროფესიას დაეუფლნენ, მათ შორის 
კი ყველაზე პერსპექტიული ადამიანებით ვაჭრობა 
და კვლა აღმოჩნდა.	

საოცარია, მაგრამ საქართველოს ისტორია ყო­
ველთვის ეყრდნობოდა დიდ მორალს, დიდ მიზანს, 
დიდ წარსულს, თუმცა არასდროს დიდ რაოდენო­
ბას და აი ამ შემთხვევაშიც, სერიალში ნათლადაა 
ასახული ტყეში გავარდნილი აბრაგების, ყაჩაღე­
ბის მცირე ჯგუფი, რომელთა ერთადერთ მიზანს 
სწორედ სამშობლოს ხსნა და თავისუფლება წარ­
მოადგენს. ისინი ბედმა ერთმანეთს  შემთხვევით 

დაუკავშირა და რამდენიმეს 
ერთნაირი დასასრულიც კი 
არგუნა. საქართველოს სხვა­
დასხვა კუთხის წარმომადგენ­
ლები ერთად იყრიან თავს და 
ტიფლისში იკრიბებიან, იკრი­
ბებიან, რათა გაილაშქრონ იმ 
დიდი უთანასწორობის წინა­
აღმდეგ, რამაც ქალაქი გაბო­
როტებულ აზნაურთა საჯიჯგნ 
ადგილად აქცია.

როდესაც ასე რადიკალუ­
რად ვსაუბრობთ თავადთა 
ზნე-ჩვეულებებზე, არ უნდა 
დაგვავიწყდეს, რომ ამ წრეშიც 
არსებობენ გამონაკლისები, 
თუმცა ერთეულები და მეტიც, 
არც ის უნდა დაგვავიწყდეს, 

რომ თითოეული, ჩვენი თქმით, „გმირი“ აბრაგის 
ხელი სისხლითაა შეღებილი. სერიალის ეს რეა­
ლისტური კონცეფცია სწორედ ამ თავისებურებებ­
ში ვლინდება და ცხადყოფს იმ სასტიკი რეჟიმის 
ნამდვილ სახეს, რომელშიც გამეფებულია პროს­
ტიტუცია, მკვლელობა, ცენზურა, ღალატი და უსა­
მართლობა.

ფენათა შორის დაპირისპირება, როგორც უკვე 
აღვნიშნეთ, ორ საკმაოდ ძლიერ და განსხვავებულ 
დაჯგუფება შორის მიმდინარეობს, დაპირისპირე­
ბულ ბანაკებში ხშირად გაერევიან კიდეც მოსისხ­
ლე მტრების რჯულისანი, მოყვასებად და პირიქით. 
ამ ომმა არაერთი უდანაშაულო ადამიანი შეიწირა 
და არაერთს აჩუქა კიდეც დამსახურებული სიკვ­
დილი. სერიალში ერთმანეთს ერწყმის ფრაზე­
ბი „ვეფხისტყაოსნიდან“,  ფრაგმენტები ხალხური 
სიმღერებიდან და ემოციები სხვადასხვა გასარ­
თობი თამაშიდან, მაგრამ სცენარიდან გამომდი­
ნარე, ვერც ერთი ლიტერატურული თუ ხალხური 
თავისებურება ვერ ფარავს იმ ცხოვრებისეულ გა­
მოცდილებასა თუ ნააზრევს, რომელიც ამ სატელე­
ვიზიო დრამის პერსონაჟებს სდევთ თან.

სერიალში კარგად ვხედავთ გენდერული თანას­
წორობის პრობლემასაც და მეტიც, მასში კარგად 
ჩანს, ის, რომ ძალადობას განიცდის არა მხოლოდ 
გლეხი ქალი, არამედ თავადი, რომელიც საკმაოდ 
ძლიერ და შეურყეველ ფიგურას უნდა წარმოად­
გენდეს. მართალია, ეს ასეა, თუმცა ისიც ფაქტია, 
რომ ამ მხატვრული შემოქმედების უმნიშვნელო­
ვანეს ნაწილს ის სიუჟეტური ხაზი წარმოადგენს, 
რომელიც პატარა და გასაიდუმლოებული სტამბის 

გვ. 10

	

შექმნას აღწერს, ამ მნიშვნელოვან საქმეს კი სათა­
ვეში ქალი უდგას.

სერიალს კიდევ უფრო რეალისტურსა და მნიშ­
ვნელოვანს ხდის ჟურნალისტიკის დანიშნულება, 
მცდელობა და ცენზურის მომაკვდინებელი ძალის 
ჩვენება, ამასთან გამომძიებელთა ფორმალური 
არსებობა. თითოეულ სერიაში ნათლად არის ნაჩ­
ვენები, რას ნიშნავს წერდე ხმამაღლა, იძიებდე სი­
მართლეს და იცოდე მეტი. ეს ყველაფერი  ნიშნავს, 
ციმბირს - ტყეში გაჭრას - ისეთ ცხოვრებას, რო­
მელშიც არ იცი, სიცოცხლეს მოწყურებული რო­
მელი ფეხის ნაბიჯზე მოკვდები ან სიცოცხლით შე­
წუხებული კიდევ რამდენ ხანს გააგრძელებ არსე­
ბობას. „მკვდრების დასი“, სწორედ ამ სათაურით 
იწყება მთელი შემოქმედება და მალევე ვრწმუნ­
დებით, რომ სიუჟეტური განვითარების ფონზე 
სახელი არც ისე საზარლად ჟღერს, როგორც და­
საწყისში. დიახ, არც ისე საზარლად, როგორც ის­

ტორია, რომელსაც ეს სათაური მიესადაგა. 
მართალია, თანამედროვეობის კონცეფციას  

პირდაპირ და მასშტაბურად ვერ ვაწყდებით, თუმ­
ცა კარგად ჩანს დღევანდელი პრობლემების აქ­
ტუალურობა პირველი სეზონის მიწურულს. ქაოსი, 
რომელიც ადამიანთა პოლიტიკური თუ სოციალუ­
რი ვნებების ნაყოფია, ის ანარეკლია, რომელიც 
შეულამაზებლად ამხელს არა მხოლოდ მე-19 საუ­
კუნის სიბინძურეს, არამედ თანამედროვე, 21-ე სა­
უკუნის მანკიერებებსაც, რომელიც ასე ტანჯავს და 
აწვალებს დღევანდელობას.

სერიალში უმნიშვნელოვანეს როლს თამაშობს 
სიყვარულის თემატიკა, რომელიც, რა თქმა უნ­
და, საუკუნის შესაფერისად მტანჯველია, მტანჯვე­
ლია ან უსიყვარულო თანაცხოვრებით, ან კიდევ 
დაკარგული სიყვარულის გარეშე ცხოვრებით. ეს 
გრძნობაც უფერულდება, ქრება და მეორეხარის­
ხოვანი ხდება, რადგან ეს საუკუნე გართმევს იმას, 
რაც ასე ძალიან გიყვარს და გსურს.

სერიალი ქართულ მოტივებზეა შექმნილი და 
რა თქმა უნდა, დიდი მნიშვნელობა ენიჭება მასში 
ქართულ ტრადიციებსა და მახასიათებლებს. ამ სა­
ტელევიზიო დრამაში ხშირად ვხვდებით ქართულ 
ნაციონალურ ტანისამოსს, რაც, რა თქმა უნდა, კი­
დევ უფრო აახლოებს მაყურებელს იმ ეპოქასთან, 
რომელიც ჩვენ წინაშეა გადაშლილი. გარდა ამისა, 
დიდ მნიშვნელობასა  და ღირებულებას ატარებს 
მუსიკალური გაფორმება, რომელიც წარსულ მო­
ტივებზე დაყრდნობით შეიქმნა თანამედროვეო­
ბაში, მუსიკოს ნიაზ დიასამიძის მიერ. აღნიშნულმა 
მუსიკალურმა გაფორმებამ, არა მხოლოდ ესთე­
ტიკური სიამოვნება მოჰგვარა მსმენელს, არამედ 
სერიალის წარმატებაზე საკმაოდ დიდი წვლილი 
შეიტანა. 

სიუჟეტური გრადაცია, დროდადრო გამოყენე­
ბული ძველი ქართული მეტყველებისთვის დამა­
ხასიათებელი ფრაზები თუ ინტონაცია ქმნის იმ ის­
ტორიულ გარემოსა თუ ფონს, რომელიც მაყურე­
ბელს სრულიად სწყვეტს რეალობას და საკმაოდ 
რეალურ და ამასთან ირეალურ სამყაროს ერთმა­
ნეთთან აკავშირებს. ამ ყველაფერთან ერთად, ამ 
სატელევიზიო დრამაში მონაწილეობენ ის ნიჭიერი 
და ცნობილი მსახიობები, რომლებიც ახერხებენ 
სიუჟეტის ფაბულა ჩვენამდე სწორად მოიტანონ.

მართალია, აღვნიშნეთ თითქმის ყველა ის ღი­
რებულება, რომელიც მრავალსერიიან დრამას 
გააჩნია, თუმცა უნდა ითქვას ისიც, რომ სერიალი 
ყოველთვის არ მოიცავს რეალურ ეპიზოდებსა თუ 
მოქმედებებს და მის სიღრმეში ვაწყდებით კიდეც 
ისეთ მხატვრულ თავისებურებებს, რომლებიც ხში­
რად ხელოვნურ ნააზრევსაც ჰგავს. ზოგჯერ, სასიყ­
ვარულო ეპიზოდები და ბრძოლის სცენები გვიქ­
მნიან შეგრძნებას, რომ ჰიპერბოლიზირებულია 
სათქმელიც და ამ სათქმელის გამოხატვის საშუა­
ლებაც, რაც ხშირად ბალანსდება, ხშირად კი, ვერ.

თანამედროვეობის ინტერესები ხშირად სცდება 
წარსულის იდეალებს და არც კინო და ტელევიზიაა 
ამით განსხვავებული. თანამედროვე ხელოვნება 
ცდილობს შეისწავლოს მიმდინარე პროცესები და 
დაეყრდნოს უკვე შექმნილს, თუმცა მნიშვნელო­
ვანია, რომ დაგვანახოს საკუთარი ხედვით ასახუ­
ლი წარსული. „ტიფლისი“ სწორედ ის მხატვრული 
ნამუშევარია, რომელიც ისეთ არარომანტიზებულ 
გარემოში, როგორიცაა 21-ე საუკუნე, გვანახებს და 
გვიჩვენებს ერთ-ერთ ყველაზე ემოციურ, საინტე­
რესო და გამორჩეულ ეპოქას - „მახინჯ მე-19 საუ­
კუნეს“.

მარიამ ფირცხალავა

მიუხედავად იმისა, რომ კინო ახალშობილი ხე­
ლოვნებაა, ახლა შლის ფრთებს, იკრებს ძალას და 
ცდილობს თავის დამკვიდრებას, ძნელად დასაჯე­
რებელია, რომ მასში უკვე არსებობს დაშტამპული 
წესები, ჩარჩოები, შაბლონები, ქარგები, რომლე­
ბიც თავს გვესხმის.

კადრები, სიუჟეტი, თხრობა, ქრონოლოგია, 
მონტაჟი - ზედმიწევნით, წესების დაცვით უნდა 

შესრულდეს. კითხვაზე, რატომ უნდა დაემორჩი­
ლოს რეჟისორი ამ შაბლონებს და შექმნას „ჟანრის 
კლასიკა“? პასუხი ჩემთვის და ყველა ექსპერიმენ­
ტული კინოს წარმომადგენლისათვის ამოუხსნე­
ლია.

სწორედ ამ ჩარჩოების რღვევის დაუცხრომელ­
მა ჟინმა წარმოქმნა ისეთი კინოსურათები რასაც 
ჩვენ ექსპერიმინტულ, ანუ დომინანტურ კინოს 

ვუწოდებთ. არსებობენ რეჟი­
სორები რომელთათვისაც ახა­
ლი გზების ძიება და ამ ძიებაში 
შექმნილი სურათები წარმოად­
გენს მთავარ მამოძრავებელ ძა­
ლას. ისინი ცდილობენ გაექცნენ 
დოგმებს,  შექმნან ისეთი კინო, 
რომელიც არცერთ სტანდარტში 
არ ჯდება. და საერთოდ, რატომ 
ვაწესებთ სტანდარტებს, რო­
მელთა რღვევასაც ჩვენვე ვცდი­
ლობთ?

ექსერიმენტატორებს არ მოს­
წონთ ძირითად ხელოვნებაში 
გაბატონებული წესები, ერთფე­
როვანი გამოსახვის ხერხები. 
ისინი გამოხატავენ პროტესტს 
სამყაროსთნ და სასტიკ რეა­
ლობასთნ, რომელიც არსებობს 
არა გარემოში, არამედ ადამია­
ნის ქვეცნობიერში. ყურადღებას 
ამახვილებენ ადამიანებში პი­
როვნულ გაუცხოებასა და ქვეც­
ნობიერთან ჭიდილიზე. ქმნი­
ან ე.წ. ფსიქოდელიურ კინოს. 
ამ ყველაფერს კი გამოსახავენ 
განსხვავებული თხრობის სტი­
ლით, თემატიკითა და არაკლა­
სიკური მეთოდებით, არღვევენ 
რეალური სამყაროს კანონებს, 
გადმოსცემენ სხვანაირ სამყა­
როს, სხვანაირი პერსპექტივის 
შეცნობის სურვილით.

ექსპერიმენტული კინოს წარ­
მომადგენლებს ფიზიკის კა­
ნონების რღვევის უზარმაზარი  
სიყვარული ამოძრავებთ, ისინი 

ექსპერიმენტული კინოს 

იდეოლოგია და საწყისები

	 13 gv. 

გვიჩვენებენ გამოსახულებას, სადაც გრავიტაცია 
ფერფლად არის ქცეული, მდინარეები იწყებენ აღ­
მა სვლას... ხელოვნება, რომელიც თუნდაც გვიჩვე­
ნებს დამოუკიდებლად მოსიარულე ფეხსაცმელს, 
არასდროს არ გვანახებს რეალურ 
ცხოვრებას, და სწორედ ეს გამოარ­
ჩევს სხვა ჟანრებისგან.

ახალი კინოხერხების ძებნის 
მცდელობას საკმაოდ მნიშვნელო­
ვანი და დიდი პრეისტორია გააჩნია. 
XX საუკუნის დასაწყისში სახვით ხე­
ლოვნებაში, ლიტერატურასა და თე­
ატრში წარმოქმნილმა რამდენიმე 
მხატვრულმა მიმდინარეობამ გამო­
ძახილი ჰპოვა კინოშიც. ერთ-ერთი 
მათგანი იყო ავანგარდი, რომელ­
მაც ხელი შეუწყო კინოს ხელოვნე­
ბის დარგად გადაქცევის პროცესში. 
ხელოვნებაში ახალი თეორიების 
გაჩენამ, დროისა და შემეცნებისად­
მი ახლებურმა მიდგომამ შემოქმედ 
ადამიანებს გაუჩინა სურვილი, კი­
ნოს საშუალებით  აემოძრავები­
ნათ სახვითი ხელოვნების ნიმუშები. 
ავანგარდისტები ამაყობდნენ იმით, 
რომ მათი ნაწარმოებები დროს, არ­
სებულ მიმდინარეობებსა და ტენ­
დენციებს უსწრებდნენ. ნოვატორო­
ბით გამორჩეული კინოავანგარდის­
ტების უმეტესობა არანაირ ინტერესს 
არ იჩენდა სოციალური თემატიკისადმი. ისინი 
თავს კინომხატვრებს უწოდებდნენ, კომერციულ 
კინოს ეწინააღმდეგებოდნენ და მისდევდნენ ე.წ. 
„კულტურულ კინოს“.

კინოავანგარდმა მალევე წარმოშვა დადაიზმი, 
შემდეგ კი სიურრეალიზმი, მიმდინარეობა ლიტე­
რატურასა და ხელოვნებაში, სიურრეალიზმის  ჩა­
მოყალიბება უკავშირდება საფრანგეთში, ანდრე 
ბრეტონის მიერ 1924 წელს სიურრეალისტური მა­
ნიფესტის გამოქვეყნებას. სიურრეალისტების მი­
ზანია - ფარდა ახადონ ქვეცნობიერს, სიღრმისეუ­
ლად გამოიკვლიონ სამყარო.

ბრეტონი თავის მანიფესტში სიურრეალიზმს 
შემდეგნაირად განსაზღვრავს: „სიურრეალისტების 
მიზანია იმ ჭეშმარიტი ცხოვრების გამოხატვა, რო­
მელიც არც რეალობაში, არც იდეალობაში, არამედ 
არაცნობიერში მდებარეობს. ამიტომ სწორედ ამ 
არაცნობერის წინ წამოწევაა საჭირო. ამისათვის 

უნდა მოვხსნათ ძიების პროცესში გონების, ლოგი­
კისა თუ მორალის მხრივ ყოველგვარი კონტროლი. 
ამის საშუალებას კი ე.წ. ავტომატური წერა იძლევა. 
ესაა უკონტროლო სულიერი მდგომარეობის, შემ­

თხვევით წარმოქმნილი ხატებისა და სიტყვების ჩა­
წერა. ხშირად მიმართავენ სიზმრებს, მითურ ელე­
მენტებს, შეშლილობას, იუმორსა და ირონიას, რაც 
არაცნობიერის შეცნობაში ეხმარება ადამიანს“.

ასე გაჩნდა იდეოლოგია, რომ ხელოვნებას არ 
გააჩნია საზღვრები და ის ხელოვნება, რომელიც 
ფანტაზიის უნარს გიკლავს, არასწორია, ამიტომ 
ექსპერიმენტატორების მთავარი მიზანი ხდება მო­
ნოლითური, გაყინული ფორმულები რამენაირად 
დაირღვეს, საზოგადოებამ გაიაზროს, რომ სამყა­
როს დღევანდელი  მოცემულობა უტრირებულია. 
აქედან მოყოლებული, მემარცხენე იდეოლოგია 
კინემატოგრაფში ფეხს იკიდებს, ცვლის სტანდარ­
ტებს და ამ ცვლილებებს მოაქვს ბევრი ინოვაცია 
და შესაძლებლობა.

ევა გვრიტიშვილი

